
TOMORQA YERLARIDAN YANADA SAMARALI 
FOYDALANISHNING YOʻNALISHLARI 
(AUTSORSING XIZMATINI KOʻRSATISH 
MISOLIDA)
Komiljon Qoʻziyev
Toshkent xalqaro universiteti dotsenti
Iqtisodiyot fanlari boʻyicha falsafa doktori, (PhD.)

Olimjon Xamrayev
Toshkent xalqaro universiteti katta oʻqituvchisi

Annotatsiya. Maqolada O‘zbekistonning tomorqa yerlari salohiyati va ulardan yanada samarali 
foydalanishda autsorsingning roli yoritilgan. Natijada tomorqa yer egalariga autsorsing xizmatlarini joriy etish 
bo‘yicha takliflar va amaliy tavsiyalar berilgan.

Kalit so‘zlar: autsorsing, tomorqa yerlari, dehqonchilik, chorvachilik, tomorqa autsorsingi, tomorqadan 
daromad olish, infratuzilma, mahalliy tadbirkor, tomorqa xizmati.

Аннотация. В статье рассматривается потенциал приусадебных земель Узбекистана и роль 
аутсорсинга в их более эффективном использовании. В результате представлены предложения и 
практические рекомендации по внедрению аутсорсинговых услуг для владельцев приусадебных 
участков.

Ключевые слова: аутсорсинг, приусадебные земли, земледелие, животноводство, аутсорсинг 
приусадебного хозяйства, доход с приусадебного участка, инфраструктура, местный предприниматель, 
услуги приусадебного хозяйства.

Abstract. The article examines the potential of household (backyard) lands in Uzbekistan and the role of 
outsourcing in their more efficient use. As a result, proposals and practical recommendations are provided for 
introducing outsourcing services for household land owners.

Keywords: outsourcing, household lands, agriculture, livestock farming, backyard farming outsourcing, 
income from household plots, infrastructure, local entrepreneur, household services.

K I R I S H 
Oʻzbekistonda tomorqa xoʻjaliklari oziq-ovqat xavfsizligini taʼminlash hamda aholi bandligini oshirishda 

muhim oʻrin egallaydi. Oʻzbekiston Respublikasi Milliy statistika qoʻmitasi maʼlumotlariga koʻra, tomorqa xoʻjaliklari 
2023-yilda mamlakatdagi yalpi dehqonchilik mahsulotlarining 37,9 foizini, yalpi chorvachilik mahsulotlarining 
88,4 foizini yetishtirib bergan. Shuningdek, tomorqa xoʻjaliklari aholi bandligini taʼminlash hamda qoʻshimcha 
daromad olishning eng qulay manbai hisoblanadi. Iqtisodiyotning bunday muhim komponentini yanada 
samarali ishlashini qanday qilib taʼminlash mumkin? Aholi tomorqalarini kichik boʻlsa ham qoʻshimcha qiymat 
yaratish maydoniga aylantirish mumkinmi? Shu kabi qiziqarli savollar bu soha iqtisodiyotning dolzarb masalasi 
ekanligini anglatadi [1,2].

Nazariy jihatdan qaraganda, tomorqa egalariga yerni haydash, tuproq unumdorligini oshirish, sifatli urugʻlik 
yetkazib berish, bozorbop ekin ekish va uni biooʻgʻitlash hamda ishlab chiqarishni diversifikatsiyalash, yaʼni 
bogʻdorchilik, chorvachilik va parrandachilikni rivojlantirish, oʻzaro kelishuv asosida sotish va tashish kabi 
xizmatlar koʻrsatilsa, ishlab chiqarish hajmi yanada ortishi mumkin.

Xalqaro tajriba. Xalqaro tajribaga koʻra, mahalliy tomorqachilar yuqori va sifatli organik mahsulot 
yetishtirishda autsorsing xizmatidan keng foydalaniladi. Autsorsing xizmati mamlakatda organik mahsulotlar 
yetishtirish imkoniyatlarini ham oshiradi.

Jumladan, Germaniyada qariyb 500 mingta kichik tomorqa (Kleingarten) mavjud boʻlib, ularga 
koʻrsatiladigan autsorsing xizmati hajmi 15 milliard yevroni tashkil qiladi. Autsorsing xizmati anʼanaviy bogʻlar 

va sabzavotchilik yoʻnalishida ommalashib bormoqda. Industrieverband Garten uyushmasi kichik tomorqalarga 
urugʻlar, koʻchatlar, mevali daraxt koʻchatlari va barcha turdagi bogʻdorchilik anjomlari, asboblar, bogʻ mebellari 
va boshqalarni sotish hamda ekin va daraxtlarni parvarishlash xizmatlari jadal rivojlanayotganligini qayd etgan. 
Mahalliy aholi “mening bogʻim — mening qalʼam” tamoyili boʻyicha kichik tomorqasida eko-yashil makon barpo 
etishga harakat qiladi [3].

National Allotment Society London Branch — Angliyadagi yirik tomorqa xoʻjaligi uyushmasining filiali 
boʻlib, asosan tabiiy xilma-xillikni asrashga xizmat qiladi. Ushbu uyushma Londondagi 740 dan ortiq kichik 
yer egalari hamda 40 mingta alohida tomorqaga xizmat koʻrsatadi. Yil davomida talabgorlarning ehtiyojiga 
qarab maslahat uchrashuvlari oʻtkazadi. Bu uchrashuvlarda huquqiy maslahatdan tortib, ekinni parvarish 
qilish, koʻkalamzorlashtirish, urugʻlik yetkazib berishga oid maslahatlar beriladi. Shuningdek, tomorqalarga 
borib xizmat koʻrsatiladi. Ushbu uyushma ijtimoiy tarmoqlar orqali ilgʻor tajribalarni almashadi hamda tomorqa 
egalarini huquqiy jihatdan qoʻllab-quvvatlaydi [4].

Tadqiqot gipotezasi. Oʻzbekiston hududlarida tomorqa yerlaridan yanada samarali foydalanishda autsorsing 
xizmatini joriy qilish orqali daromadni oshirish yoki qoʻshimcha qiymat zanjirini yaratish mumkinmi?

M A V Z U G A  O I D  A D A B I Y O T L A R  S H A R H I 
Tomorqa maydonlaridan samarali foydalanish asosan Jahon banki va Qishloq xoʻjaligi va oziq-ovqat 

tashkiloti (FAO) hisobotlarida keng yoritilgan. Jumladan, FAO tadqiqotlarida kichik fermer va tomorqa 
xoʻjaliklarining oziq-ovqat taʼminotidagi ulushi yuqori ekanligi taʼkidlangan. Ularning xulosalariga koʻra, 
zamonaviy agrotexnologiyalarni joriy etish va xizmat koʻrsatuvchi tashkilotlar bilan hamkorlik qilish mahsulot 
yetishtirish samaradorligini sezilarli darajada oshiradi. Shuningdek, tomorqa xoʻjaliklari uchun hisobotlarda 
kichik yer maydonlarida intensiv ishlab chiqarish, yuqori qiymatli mahsulotlar yetishtirish va xizmat koʻrsatuvchi 
tashkilotlar bilan hamkorlik qilish orqali samaradorlikni oshirish mumkinligi taʼkidlanadi [5].

Jahon banki tomorqa xoʻjaliklarini rivojlantirish boʻyicha tadqiqotlarida esa asosan qishloq xoʻjaligini 
modernizatsiya qilish, dehqon xoʻjaliklari raqobatbardoshligini oshirish, sohada agrologistika va qiymat 
zanjirlarini rivojlantirish, raqamli texnologiyalardan foydalanish, suv tejovchi texnologiyalarni joriy etish hamda 
sohaga investitsiyalar jalb qilish orqali aholi bandligi va kambagʻallikni qisqartirish kabi agrar masalalar tahlil 
qilingan. Shuningdek, tomorqa autsorsingiga oid hisobotlarda kichik ishlab chiqaruvchilarning maxsus xizmat 
koʻrsatuvchi korxonalar (agroservis, texnika xizmatlari, marketing tashkilotlari) bilan hamkorligi ishlab chiqarish 
xarajatlarini kamaytirishi va daromadlarni oshirishi qayd etiladi [6].

T A D Q I Q O T  M E T O D O L O G I YA S I
Tadqiqot jarayonida tomorqa xoʻjaliklarining nazariy va amaliy jihatlarini har tomonlama oʻrganish maqsadida 

iqtisodiy tahlil hamda soʻrovnoma usullaridan foydalanildi. Iqtisodiy tahlil usuli orqali tomorqa xoʻjaliklariga oid 
statistik maʼlumotlar, iqtisodiy koʻrsatkichlar va mavjud ilmiy manbalar oʻrganilib, tadqiqot obʼektining hududlar 
kesimida joriy holati baholandi. Shuningdek, tahlil jarayonida koʻrsatkichlarni taqqoslash, dinamik oʻzgarishlarni 
aniqlash va ularga taʼsir etuvchi omillarni baholash usullari qoʻllanildi.

Tomorqa xoʻjaliklari faoliyatini empirik tahlil orqali respondentlarning fikr va qarashlarini aniqlash maqsadida 
soʻrovnoma usulidan foydalanildi. Soʻrovnoma natijalari yigʻilib, tizimlashtirildi hamda statistik tahlil qilindi. 
Olingan maʼlumotlar asosida tomorqa yerlaridan yanada samarali foydalanishda autsorsingni joriy etishga 
taʼsir etuvchi asosiy omillar, mavjud tendensiyalar va ishtirokchilarning munosabatlari aniqlandi. Natijada 
tomorqa yerlaridan yanada samarali foydalanishda autsorsing xizmatini joriy qilish orqali daromadni oshirish 
yoki qoʻshimcha qiymat zanjirini yaratish mumkinmi degan tadqiqot gipotezalarini baholash imkoniyatlari paydo 
boʻldi. Bu usullar maʼlum bir ilmiy va amaliy xulosalarni shakllantirish uchun asos sifatida xizmat qildi.

T A H L I L  V A  N A T I J A L A R
Oʻzbekistonning tomorqa yerlari salohiyati tahlili. Oʻzbekistonda 2023-yil 1-yanvar holatiga koʻra, 4,9 

millionta tomorqa xoʻjaligi tasarrufida 741,2 ming gektar yer resursi mavjud boʻlib, ushbu maydonning 62,7 
foizi (464,7 ming ga) ekin yerlari, 15,8 foizi (117,2 ming ga) koʻp yillik daraxtzorlar, 21,5 foizi (159,3 ming ga) 
imoratlar bilan band boʻlgan yerlardan iborat.

Jami 464,7 ming gektar tomorqa ekin yerlaridan 62,6 ming gektari dalada (aholi punktidan tashqarida), 
402,1 ming gektari bevosita hovlida joylashgan.

Tahlillarga koʻra, oʻrtacha 1 ta tomorqa xoʻjaligiga Qoraqalpogʻiston Respublikasi va Xorazm viloyatida 
15 sotixdan, Buxoro, Jizzax, Qashqadaryo, Surxondaryo va Sirdaryo viloyatlarida 12 sotixdan, Navoiy 
va Samarqand viloyatlarida 11 sotixdan, Toshkent viloyatida 11 sotixdan, Andijon, Namangan va Fargʻona 
viloyatlarida 4–7 sotixdan ekin yer maydoni toʻgʻri keladi. Mamlakatning 83 ta tumanida aholi tomorqasidagi 

ekin yer maydonlari 10 sotixdan 20 sotixgacha tashkil etadi, yaʼni qishloq tumanlarining 60 foizida tomorqa 
xoʻjaliklarining ekin yerlari oʻrtacha koʻrsatkichi 10 sotixdan 33 sotixgacha tashkil etadi. Jumladan, Kegayli, 
Shumanay, Qorovulbozor, Baxmal, Koʻkdala, Nurobod, Bandixon va Pskent tumanlarida oʻrtacha 1 ta aholi 
tomorqasidagi ekin yerlarining hajmi 21–33 sotixgacha boʻlsa, Amudaryo, Chimboy, Qorakoʻl, Dehqonobod, 
Muborak, Mirishkor, Sherobod, Sayxunobod, Boʻka va Qoʻshkoʻpir tumanlarida esa 20–25 sotixni tashkil 
qiladi. Yuqoridagi tahlillar tomorqa yerlari mahsulot yetishtirish va qoʻshimcha daromad olish uchun juda qulay 
imkoniyat ekanligini koʻrsatadi.

Oʻzbekiston Respublikasi Prezidentining 2018-yil 26-apreldagi PQ-3680-son “Fermer, dehqon xoʻjaliklari 
va tomorqa yer egalari faoliyatini takomillashtirish boʻyicha qoʻshimcha chora-tadbirlar toʻgʻrisida”gi qaroriga 
muvofiq tomorqa yer egalariga turli xizmat koʻrsatish “Tomorqa xizmati” MCHJlar tashkil etilishi belgilangan. 
Oʻzbekiston fermer, dehqon xoʻjaliklari va tomorqa yer egalari kengashining maʼlumotiga koʻra, 2023-yil 
1-yanvar holatiga koʻra, 3105 ta “Tomorqa xizmati” MCHJlar tashkil etilgan va ular jami tomorqa yer egalarining 
9 foiziga xizmat koʻrsatgan.

Masalan, Buxoro viloyatida 200 ta “Tomorqa xizmati” MCHJ tuzilgan boʻlib, oʻrtacha 1 ta MCHJ 2 ming 
tomorqaga yoki 216 gektar yer maydoniga xizmat qilishi kerak. Tumanlar kesimida oʻrtacha 1 ta “Tomorqa 
xizmati” MCHJ Gʻijduvonda 3035 ta, Shofirkonda 2117 ta, Olotda 2113 ta, Peshkuda 2083 ta xonadonga xizmat 
koʻrsatishi kerak boʻlmoqda.

Jizzax viloyatida 300 ta “Tomorqa xizmati” MCHJ tuzilgan boʻlib, oʻrtacha 1 ta MCHJ 587 ta tomorqaga yoki 
84 gektar yer maydoniga xizmat qilishi kerak boʻlmoqda. Tumanlar kesimida oʻrtacha 1 ta “Tomorqa xizmati” 
MCHJ Gʻallaorolda 922 ta, Zominda 884 ta, Baxmalda 712 ta, Sh. Rashidov tumanida 655 ta xonadonga 
xizmat koʻrsatishi kerak boʻlmoqda.

Sirdaryo viloyatida 174 ta “Tomorqa xizmati” MCHJ tuzilgan boʻlib, oʻrtacha 1 ta MCHJ 873 ta tomorqaga 
yoki 109 gektar yer maydoniga xizmat qilishi kerak boʻlmoqda. Tumanlar kesimida oʻrtacha 1 ta “Tomorqa 
xizmati” MCHJ Boyovutda 1201 ta, Sirdaryoda 1111 ta, Xovosda 1026 ta va Mirzaobodda 1000 ta xonadonga 
xizmat koʻrsatishi kerak boʻlmoqda.

Yuqoridagi tahlillarga koʻra, “Tomorqa xizmati” MCHJlarga qator imtiyozlar berilganiga qaramasdan, ular 
tomorqa yer egalari bilan toʻliq bogʻlana olmagan (toʻliq qamrab ololmagan). Hatto tashkil etilganlari ham aholiga 
toʻliq va malakali xizmat koʻrsata olmayapti.

Oʻzbekiston Respublikasi Prezidentining 2024-yil 5-martdagi “Aholi xonadonlarida sanoat usulida mahsulot 
ishlab chiqarishni qoʻllab-quvvatlash hamda tomorqa va dehqon xoʻjaliklarida yangi zaxiralarni ishga solishga 
doir chora-tadbirlar toʻgʻrisida”gi PQ-115-son qarorida ham juda koʻplab imkoniyatlar qayd etilgan. Tomorqa 
xizmatining joriy tizimi ushbu imkoniyatlarni yuzaga chiqara oladimi?

Yuqoridagi savolga javob topish maqsadida Buxoro, Jizzax, Sirdaryo viloyatlarida 239 nafar tomorqa 
egalari orasida soʻrov oʻtkazildi.

Soʻrov natijasida quyidagilar aniqlandi:
Tomorqadan daromad olishda ekin maydonining mavjudligi va uning hajmi alohida oʻrin egallaydi. Tomorqa 

yerining hajmi va unga ekin ekilishi haqidagi savolga respondentlarning katta qismi tomorqa mavjudligi hamda 
unda roʻzgʻor (65,9 foiz) va bozor (29,5 foiz) uchun ekin ekishini qayd etgan. 

Tomorqa yerining ekin maydoni haqidagi savolga ishtirokchilarning 37,1 foizi 5 sotixgacha, 42,1 foizi 10 
sotixgacha va qolgan 14,2 foizi 15–30 sotixgacha ekanligini qayd etgan. Tomorqa xoʻjaligidagi umumiy yer 
maydonining 30 foizigacha imorat va hovli qurilgan holatlar kuzatildi. 

Tomorqangiz atrofiga daraxt ekilganmi, degan savolga respondentlarning 86,1 foizi mevali daraxt, qolganlari 
boshqa turdagi daraxt ekanligini (asosan terak) aytgan. Soʻrov ishtirokchilari ayrim hududlardagi shoʻrlanish 
darajasi va iqlim oʻzgarishlari bilan bogʻliq holatlar ekilgan daraxtlarning qurib qolishiga olib kelayotganini ham 
aytib oʻtgan. 

Qaysi turdagi ekin ekasiz, degan savolga respondentlarning 27,4 foizi uyda isteʼmol qilish uchun sabzavot 
ekishini, 12,5 foizi bozorda sotish uchun sabzavot ekishini hamda 17 foizi uning oʻrniga yem-xashak uchun 
beda, makkajoʻxori kabi ekinlarni ekishini qayd etgan. 

Autsorsing xizmatlari asosida sermahsul urugʻ yetkazib berish, texnika va bozor topishga koʻmaklashish 
tomorqalardan samarali foydalanishga xizmat qiladi. Soʻrovda ishtirok etganlarning 43,1 foizi sugʻorish uchun 
suv taʼminoti yaxshi emasligini, 38,2 foizi infratuzilmaviy omillar (urugʻ, texnika, mablagʻ) yetishmasligini hamda 
5,5 foizi daromad sarflangan xarajatni qoplamasligini tomorqada ekin ekishdagi asosiy qiyinchiliklar sifatida 
qayd etgan. Suv taʼminoti bilan bogʻliq muammo ayni yoz oylarida vujudga kelib, katta dalalarni sugʻorish 
davrida tomorqa egalarining suvsiz qolib ketish holatlari uchrab turadi. 

Tomorqa yeridan foydalanishda dehqonlarning koʻp qismi ekin ekish bilan birga chorva va parrandani 
koʻpaytirishini (56,5 foiz) qayd etgani daromad olishda oʻz faoliyatini diversifikatsiya qilayotganidan darak 
beradi. Shuningdek, soʻralganlarning 13,5 foizi umuman chorva va parrandasi yoʻqligini qayd etgan. 

Tomorqaga ekin ekish va chorva qilish uchun dastlabki mablagʻingiz bormi, degan savolga soʻrovda 
qatnashganlarning 66,3 foizi mablagʻi borligini, 21,1 foizi mablagʻi yoʻqligini va 11,2 foizi qarz olishini qayd 
etgan. 

Dehqonlarning 47,8 foizi tomorqaga ekin ekish va chorva qilish uchun imtiyozlar va subsidiyalardan 
foydalanmaganligini, 11,5 foizi esa imtiyozlardan xabari yoʻqligini bildirgan. Faqat 39,3 foizi mavjud imtiyozlardan 
foydalanganligini bildirgan. 

Tomorqadan yuqori daromad olishda ularga oʻz vaqtida sifatli xizmat koʻrsatish muhim hisoblanadi. 
Shu maqsadda hududingizda (mahallada) “Tomorqa xizmati” MCHJ yoki YATT bormi, degan savolga 
respondentlarning 33,2 foizi yoʻq, eshitmaganman (Sirdaryo viloyatida bu koʻrsatkich 62 foizni tashkil qilgan), 
20,6 foizi ha bor, xizmatidan foydalanganman, 21,1 foizi ha bor, lekin xizmatidan foydalanmaganman, 15,9 foizi 
tomorqa xizmatiga ehtiyojim yoʻq, 9,5 foizi agar boʻlsa, xizmatidan foydalanaman deb javob bergan. Shuningdek, 
soʻrov jarayonida “Tomorqa xizmati” MCHJlar koʻp tumanlarda tuman markazida ochilgani kuzatildi. Vaholanki, 
ularning xizmatiga ko‘proq chekka qishloqdagi tomorqachilar muhtoj boʻlib turibdi. 

Soʻrovda qatnashganlarning 38,2 foizi mini-traktorda yer haydash xizmatiga hamda 13,1 foizi zararli 
hasharotlarga qarshi kurash, 6,3 foizi issiqxona qurib berish, 20,3 foizi artezian qazish va suv chiqarish, 22,1 
foizi ekinni oʻgʻitlash va agronom xizmati va maslahatiga ehtiyoji borligini qayd etgan. 

Tomorqa xizmatini koʻrsatish (yer haydash, ekin ekish, mevali daraxt ekish, chorva boqish) uchun pul 
toʻlay olasizmi, degan savolga respondentlarning 63,2 foizi ha, 27,1 foizi yoʻq, 9,7 foizi tomorqadan sherikchilik 
asosida hosil olmoqchiman deb javob bergan.

X U L O S A  V A  T A K L I F L A R
Yuqoridagi oʻrganishlar natijasi har bir aholi punktining oʻzida aholi tomorqa yerlariga autsorsing xizmatini 

koʻrsatuvchi kompaniyalarni shakllantirish orqali ularga oʻz vaqtida sifatli xizmat koʻrsatishni yoʻlga qoʻyish 
zaruriyatini koʻrsatmoqda (1-rasm).

 
 

tuproqning unumdorligini oshirish, yerni tayyorlash 
(kultivatsiya), bozorbop ekin yoki ko‘chat ekish, 
parvarishlash, zararkunandalardan himoyalash,   

yig‘ish, saqlash va sotish

tomorqa egasi ekin parvarishlash ishlarini autsorsing 
kompaniyasi bilan hamkorliklikda ish olib boradi 

yoki ekin maydonini to‘liq ikkilamchi ijariga berishi 
mumkin.

Aholi tomorqa yerlariga autsorsing xizmatini ko‘rsatish

1-rasm. Aholi tomorqa yerlariga autsorsing xizmatini koʻrsatish kompaniyasining sxemasi

Autsorsing xizmatlari dastlab yerni haydash, tuproq unumdorligini oshirish, bozorbop ekin ekish va unga 
biotexnologik xizmat koʻrsatish, bogʻdorchilik, oʻzaro kelishuv asosida sotish, tashish xizmatlarini koʻrsatish, 
qadoqlash va qayta ishlash orqali qoʻshimcha qiymat yaratish kabilardan iborat boʻladi.

Tomorqa xizmati yil davomida kuz-qish, bahor-yoz mavsumida uzluksiz koʻrsatilishini taʼminlash uchun 
aniq infratuzilma sharoitlarini shakllantirish zarur. Bunda xizmat koʻrsatuvchi korxona bir vaqtning oʻzida nechta 
tomorqaga xizmat koʻrsata olishini ham mahalliy mutaxassislar jiddiy oʻylab koʻrishlari kerak.

Yuqoridagi sxema har bir mahallada mahalliy tadbirkorlar yoki shu hududda istiqomat qiluvchi fuqarolar 
tashabbusi bilan xonadonlar soni va ekin maydonidan kelib chiqib, “Tomorqa xizmati” YATTlarni tashkil etish 
orqali sifatli xizmat koʻrsatishni anglatadi.

Oʻtkazilgan soʻrov va kuzatuvlar natijasiga koʻra, koʻpgina mahallalarda tomorqa xizmatini koʻrsatish (yer 
haydab berish) qisman mavjud va bu tarqoq holda mahalliy tashabbuskorlar tomonidan amalga oshirilayotgani 
maʼlum boʻldi. Shu sababli, autsorsing xizmatlarini mahallaning oʻzida yoki tomorqa xoʻjaliklariga yaqin va qulay 
joyda tizimli ravishda koʻrsatish maqsadga muvofiq. Mahallalarda tomorqaga autsorsing xizmatini koʻrsatish 

tizimini tashkil etish mahalliy tashabbuskorlarni bosqichma-bosqich yirik xizmat koʻrsatish muassasasiga 
aylantirishni quyidagi sxema orqali amalga oshirishni tavsiya etamiz (2-rasm).

 

Aholi tomorqa yerlariga 
autsorsing xizmatini 
ko‘rsatish kompaniyasining 
namunaviy nizomni ishlab 
chiqiladi.

Uning faoliyatini 
moliyalashtirish va imtiyozlar 
va qo‘llab quvvatlash 
mexanizmlari amaldagi 
qarorlarda keltirilgan 
imtiyozlarga bog‘lanadi.

Savdo hamda qayta ishlash  
tizimlari bilan oqilona 
bog‘lanish yo‘llari ishlab 
chiqiladi.

2-rasm. Mahallalarda tomorqaga autsorsing xizmatining 
koʻrsatish tizimini tashkil etish bosqichlari

Yuqorida keltirilgan ketma-ketlikda tomorqa yerlariga xizmat koʻrsatishni rivojlantirish, yaʼni tomorqaga ekin 
ekishda mahalliy ixtisoslashuv, suv va bozorning mavjudligi kabi omillarni eʼtiborga olgan holda autsorsing 
xizmatini tashkil etish zarur. Xizmat koʻrsatishda aynan ular uchun yetishmayotgan sharoitlarni shakllantirishga 
harakat qilish maqsadga muvofiq [7,8].

Jumladan, bunda:
tomorqa xizmatini koʻrsatish tuman markazlarida emas, balki bevosita mahallalarning oʻzida ochish 

maqsadga muvofiq. Tomorqadan uzoqda ochilgan xizmat koʻrsatish korxonasi oʻz vaqtida kelib xizmat koʻrsata 
olmaydi va oqibatda moʻl hosil olinmay qolishi mumkin. Shuningdek, ayrim mahallalarda tomorqa yerlarining 
umumiy maydoni 185 gektarni tashkil etadi va bu xizmat koʻrsatish uchun “kerakli hajm” mavjudligidan darak 
beradi; 

“Tomorqa xizmati” YATTlarga mahalla idorasi va hududlarda boʻsh turgan binolardan tekinga foydalanish 
huquqini berish; 

keyingi bosqichda esa “Tomorqa xizmati” YATTlar tomonidan muzlatkichli omborxona, qadoqlash, quritish, 
qayta ishlash sexlari barpo etish, texnika va inventarlarni saqlash hamda yetishtirilgan mahsulotni sotish uchun 
mahalla hududida dala doʻkoni qurish uchun yer maydoni ajratish; 

“Tomorqa xizmati” YATTlarga 5 yil davomida ayrim turdagi soliq toʻlovlari uchun imtiyozlar berish (yer 
maydoni uchun yer soligʻi, bino-inshootlar uchun mol-mulk soligʻi); 

“Onlayn-mahalla” platformasi tashkil etilib, unda tomorqadagi barcha maʼlumotlar bazasini shakllantirish 
tizimini yoʻlga qoʻyish (bunda: tomorqa soni, ekin maydoni, ekin turi, yigʻib olingan mahsulot miqdori, chorva 
mollari bosh soni, ishlab chiqarilgan chorvachilik mahsulotlari va hokazolar). 

